
Монгол Улсын Засгийн газрын вэб сайт
Засгийн газрын ээлжит хуралдаан 2008.11.05 нэмэлт

  НИЙТИЙН ТЭЭВРИЙН ТАЛААР АРГА ХЭМЖЭЭ АВАХААР БОЛЛОО
  
  Монгол Улсын Ерөнхий сайд С.Баяр нийслэлийн нийтийн тээврийн үйл ажиллагаатай танилцсаны дараа
тулгамдсан асуудлыг судалж, санал боловсруулах Ажлын хэсгийг Ерөнхий сайдын Захирамжаар
байгуулсан юм.
  
  Уг Ажлын хэсгийн саналыг Засгийн газрын хуралдаанаар хоёр удаа хэлэлцсэний эцэст 2008.11.05-ны
өдрийн хуралдааны цагийг сунган оройн 18.00 цагаас хуралдаж, “Нийслэлийн нийтийн тээврийн талаар
авах зарим арга хэмжээний тухай” Засгийн газрын тогтоол гаргахаар болов.      

Тогтоолын төсөлд:
  -    нийслэлийн нийтийн тээврийн паркийг шинэчлэх, авто тээврийн  хэрэгсэл ачиж зөөвөрлөх автомашин
худалдаж авахад шаардагдах 38.4  тэрбум төгрөгийг 2009 оны төсвийн төсөлд тусган санхүүжүүлэх арга 
хэмжээ авах
  
  -    нийслэлийн нийтийн тээврийн парк шинэчлэх зориулалтаар худалдан  авах 400 автобусны урьдчилгаа
3.8 тэрбум төгрөгийг 2008 оны Засгийн  газрын нөөц сангийн хөрөнгөнөөс санхүүжүүлэхийг Зам, тээвэр,
барилга,  хот байгуулалтын сайд Х.Баттулга, Сангийн сайд С.Баярцогт нарт  даалгалаа.
  
  Нийслэлийн нийтийн тээврийн үйлчилгээний хэвийн үйл ажиллагааг хангах  үүднээс богино хугацаанд их
багтаамжийн 400 автобус нийлүүлэх зорилгоор  Улаанбаатар хотын нийтийн тээвэрт ашиглагдаж байгаа
их багтаамжийн  автобусны үйлдвэрлэгчдийн дунд хязгаарлагдмал тендер зарлаж,  гүйцэтгэгчийг сонгон
шалгаруулах ажлыг шуурхай зохион байгуулахыг  хуралдааны тэмдэглэлээр ЗТБХБ-ын яаманд даалгасан
байна.
  
  Тогтоолоор
  -    үйлчилгээний чиглэлүүдийн давхцалыг бууруулах, маршрут болон замын  хөдөлгөөний зохион
байгуулалтыг оновчтой болгох арга хэмжээ авч, 2009  оны нэгдүгээр сараас мөрдөж эхлэх
  
  -    нийтийн үйлчилгээний тээврийн хэрэгслийн болон таксийн зогсоол,  хийн түлш түгээх станц, нийтийн
тээврийн аж ахуйн барилга байгууламж,  автовокзал барих асуудлыг 2009 онд багтаан шийдвэрлэх
  
  -    нийслэлийн хүнс, барааны төвлөрсөн захуудын ажил эхлэх, тарах цаг,  амралтын өдрүүдийг
Хөдөлмөрийн хуульд нийцүүлэн ялгавартай тогтоох  замаар замын хөдөлгөөний түгжрэлийг багасгах арга
хэмжээ авах
  
  -    хотын орон сууцны болон гэр хорооллын доторх замын хөдөлгөөн  хаасан хашаа, хаалтыг буулгаж,
үйлчилгээ саадгүй хүрэх нөхцөлийг  бүрдүүлэх
  
  -    ачааны автомашины өдрийн цагаар хот руу орох хөдөлгөөнийг  хязгаарлах арга хэмжээний хүрээнд
хотын захад ачааны терминал бүхий  үйлчилгээний цогцолборыг бий болгох
  
  -    замын цагдаагийн албаны хүн хүч, техник хэрэгслийг нэмэгдүүлэх  замаар Улаанбаатар хотын
гудамж, замыг 24 цагийн байнгын хяналтад  оруулах зэрэг арга хэмжээ туссан байна.
  
  Түүнчлэн хөдөлгөөний аюулгүй байдлын эсрэг осол, зөрчилд ногдуулах  хариуцлагыг өндөржүүлэх, хий
болон цахилгааны эх үүсвэрээр ажилладаг  тээврийн хэрэгслийг онцгой албан татвараас чөлөөлөх,
нийтийн тээврийн  хэрэгслээр үнэгүй болон хөнгөлөлттэй зорчих асуудлыг цогцоор нь  шийдвэрлэх талаар
холбогдох хуулиудад нэмэлт, өөрчлөлт оруулах төсөл  боловсруулан хэлэлцүүлэх нь зүйтэй гэж үзлээ.  

